
Макалада башталгыч математиканын стандарты,  

программасы, окуу китептери  жана кенже окуучулардын 

билим билгичтигин текшерүү жолдору, башталгыч мек-

тептин бүтүрүүчүсү ээ боло турган билгичтиктер жана 

көндүмдөр тууралуу сөз болот. Жалпы билим берүү ре-

формасын жүргүзүү кыйла убакытты талап кылган та-

таал процесс. Жалпы билим берүүнүн мамлекеттик стан-

дартынын жана мамлекеттик предметтик стандарт-

тардын мурдагы варианттары, предметтик окуу про-

граммалары сыяктуу эле, билим берүү тармагындагы 

коомчулук тарабынан гана иштелип чыгып, натыйжада 

окуучулардын окуу жүктөмү ашкере көп болуп калчу. Де-

мек, Кыргыз Республикасы демократиялык өнүгүү жолуна 

түшкөндөн бери жалпы билим берүү тармагын өнүктү-

рүүнүн максаттары алгачкы жолу ачык айкын жана так 

аныкталууда, мындай стандарт коомду демократиялаш-

тыруу жана гумандаштыруу талаптарына жооп бериши 

зарыл. 

Негизги сөздөр: стандарт, окуу программа, окуу ки-

тептер, методикалык колдонмолор, тест, математика-

лык билгичтик, көндүмдөр. 

В статье рассматриваются стандарты начальной 

математики, ее программа, учебные материалы и спосо-

бы проверки знаний и навыков учащихся младшего возрас-

та, а также  рассмотрен уровень необходимых знаний и 

навыков для выпускников начальной школы. Проведение 

реформы общего образования сложный процесс, требую-

щий значительного времени. Как и предыдущие варианты 

государственного стандарта общего образования и госу-

дарственных предметных стандартов, предметные учеб-

ные программы были разработаны только со стороны 

общества в области образования, в результате чего учеб-

ная нагрузка учащихся стала чрезмерной. Таким образом, 

с момента вступления Кыргызской Республики на путь де-

мократического развития впервые четко и четко опреде-

ляются цели развития общеобразовательной отрасли, 

такой стандарт должен отвечать требованиям демокра-

тизации и гуманизации общества. 

Ключевые слова: стандарт, учебная программа, 

учебники, методические пособия, тест, математические 

знания, навыки. 

The article considers standarts of initial mathematics, 

it’s program, training materials and ways of examination 

younger pupils skills abd also it considers the level of necessar 

knowledge and skills to graduate the elementary school. The 

article discusses the standards of primary mathematics, its 

program, educational materials and ways to test the knowledge 

and skills of young students, as well as the level of necessary 

knowledge and skills for primary school graduates. The public, 

the previous versions of which were developed by the state edu-

cational standards and state subject standards, University and 

subject curricula, proved to be superfluous in the field of edu-

cation, resulting in the educational load of students. Thus, from 

the moment of joining the society, democratization and huma-

nization should meet the requirements of standards, which for 

the first time clearly and accurately define the goals of the de-

mocratic development of the Kyrgyz Republic in the General 

education sphere. 

Key words: standart, educational program, educational 

books, training materials, tests, mathematical knowledges, 

skills. 

Жалпы билим берүү реформасын жүргүзүү кый-

ла убакытты талап кылган татаал процесс. Жалпы 

билим берүүнүн мамлекеттик стандартынын жана 

мамлекеттик предметтик стандарттардын мурдагы 

варианттары, предметтик окуу программалары сыяк-

туу эле, билим берүү тармагындагы коомчулук тара-

бынан гана иштелип чыгып, натыйжада окуучулар-

дын окуу жүктөмү ашкере көп болуп калчу. Ал эми 

бул экинчи муундагы жалпы билим берүү стандар-

тынын концепциясы стандартты жалпы билим бе-

рүүнүн натыйжасына карата үй-бүлөнүн, коомдун 

жана мамлекеттин талаптарынын жыйындысы ката-

ры кароо менен, стандарттын аткарылышы үчүн 

алардын өз ара жоопкерчиликтерин кошо карайт [7].  

Демек, Кыргыз Республикасы демократиялык 

өнүгүү жолуна түшкөндөн бери жалпы билим берүү 

тармагын өнүктүрүүнүн максаттары алгачкы жолу 

ачык айкын жана так аныкталууда, мындай стандарт 

коомду демократиялаштыруу жана гумандаштыруу 

талаптарына жооп бериши зарыл. 

Ал эми мектептерде окутулуп жаткан баштал-

гыч математикалык билим берүүнүн программасы 

2002-жылы бекитилген (Бишкек, 2002-ж, авторлор 

И.Бекбоев, Н.Ибраева), башталгыч класстын стан-

дарты өзгөрүлгөнүнө байланыштуу 2012-жылы 

(Бишкек, 2012-ж. авторлор И.Бекбоев, Н.Ибраева) 

сааттар өзгөрүлүп кайрадан иштелип чыккан. Ушул 

эле программа 2014-жылы жана 2015-жылы кайра-

дан типографиядан басылып мектептерге таркатыл-

ган. Учурда башталгыч класстын билим берүү стан-

дарты жана ага ылайык башталгыч класстын про-

граммасы өзгөрүп жаңылануу процессинде турат.  

Колдонулуп жаткан программада математика-

лык билим берүүнүн максаттары, мазмуну, колдону-

луучу методдору менен каражаттары жана уюштуруу 

формалары жөнүндө кыскача маалыматтар берилген.  

Программанын экинчи бөлүгүндө башталгыч 

математикалык билимдердин тизмеси белгиленген. 

Бул программанын негизги бөлүгү болуп эсептели-

нет. Ага да бир нече талаптар коюлат. Алсак, окуту-

ла турган материалдын мазмуну тизмектелип, класс-

тан класска өтүүдө ээ боло турган билгичтиктер су-

нушталат. Программанын структурасында матема-

тика окуу предметинин функциясы жана аны окутуу-

нун максаты көрүнүп турат.  

Программанын акыркы бөлүгүндө окуучулар-

дын билимдерине жана билгичтерине коюлуучу та-

лаптар белгиленген.  

Ал эми баштапкы билим берүүнүн стандартта-

рынын негизги максаты башталгыч мектепти бүтү-

рүүчүлөр андан билим алууну улантууга даяр болуп, 

өзгөргөн шарттарга жараша ийкемдүү аракеттене би-

лип, инсандык касиеттерин өнүктүрүүгө жол салууну 

камсыз кылуу болуп саналат. 

Билим берүүнүн мамлекеттик стандартында тө-

мөнкү функциялар камтылат [2]: 

- билим берүүнүн эквиваленттүүлүгүн сактоо 

менен коомдун талабына ылайык деңгээлди камсыз 

кылуу; 

- билим берүү сферасын башкарууга мүмкүнчү-

лүк түзүү; 

- диагностикалык иш аткаруу; 

- ар түрдүү жолдор менен билим берүүнүн 

жыйынтыктарын нормалап, эквивалентке келтирүү 

ишин жүргүзүү; 

- билим берүүнүн мазмунун нормалоо менен 

бирге аны жалпылап системалаштыруу; 

- окуучулардын окуу жүктөмүн (нагрузкасын) 

нормалоо; 

- окуучулардын билим деңгээлин аныктоо. 

Бизге белгилүү, башталгыч мектептин макса-

тына жана функцияларына ылайык ага интеграция-

лашкан мүнөздөгү көп окуу предметтери кирет. Ал 

эми мамлекеттик стандартты жалпылоо жана систе-

малаштыруу функцияларына жараша анын мазмуну 

окуу предметтери боюнча эмес, тил, математика, аа-

лам жана адам деген 3 чоң блокко бөлүнүп берилет. 

Ар бир блоктун материалдары төмөнкү бөлүктөрдөн 

турат: 

- мазмундун негизги багыттары; 

- сунуш этиле турган базалык материалдардын 

туруктуу бөлүгү; 

- окуучулардын даярдык деңгээлине карата ми-

нималдык талаптар; 

- окуучулардын даярдык деңгээлин ченөө сис-

темасы. 

Ошондой эле, сабакты уюштурууда окутуунун 

негизги каражатын пайдаланып, окутуунун оптимал-

дуу методдору тандалып, методдор жана каражаттар 

сабактын мазмунуна туура келеби же жокпу эске 

алынышы керек [5].  

Кенже окуучулардын даярдык деңгээлин ченөө 

системасынын негизги функциясы – окуучулардын 

белгиленген стандартка сөзсүз түрдө жетишүүсүн 

аныктоо, башкача айтканда, алардын кийинки класс-

тарда билим алууну улантууга керектүү болгон би-

лим, билгичтик жана көндүмдөр менен катар тиеше-

лүү окуп-үйрөнүү иш-аракеттеринин (ишмердүү-

лүктүн) элементтерине ээ болуусун текшерүү. Ошол 

ченөө системасы тестирлөө аркылуу ишке ашыры-

лат. Тесттер башталгыч мектепти бүтүрүүчүлөрүнүн 

теориялык билимин, практикалык ыкмаларын текше-

рүү менен катар ишмердүүлүктөрү жөнүндө да ка-

бардар болууга мүмкүнчүлүк берет. Алсак, тесттин 

бир түрүндө сунуш кылынган бир нече жооптордун 

арасынан тапшырманын туура жообун окуучу так 

аныкташы керек болот. Ал үчүн окуучу кандайдыр 

бир деңгээлдеги билимге ээ болуп, анализдөө, са-

лыштыруу, аналогия түзүү сыяктуу ыктарга ээ бо-

лууга тийиш. Ал эми кээ бир тесттерде «ооба» жана 

«жок» дегендердин ылайыктуусун тандап алууда ба-

лада белгилүү деңгээлдин болушу зарыл. Жалпысы-

нан алганда, тесттерге жооп берүүдө окуучулардан 

ишмердүүлүктүн минималдык деңгээли талап кылы-

нат. Ошону менен катар аларда тездик, чечкиндүү-

лүк, оперативдүүлүк сыяктуу касиеттердин калыпта-

нышы такталат. 

Сунуш кылынган тесттерден тышкары контрол-

доонун башка жолдорун колдондук. Баягы традиция-

лык контролдук иштер (анын ичинде жылдын аягын-

да берилүүчү жыйынтыктоочу контролдук иштер) 

жана өз алдынча иштер өз иретинде жүрүзүлдү. 

Ал эми тестирлөөнү болсо окуучулардын дең-

гээлине диагноз коюу максатында мугалим, ата-эне-

лер, мектептин администрациясы, ал тургай окуучу-

лардын өздөрү жүргүздү. 

Тестирлөө кадимки сабакта уюштурулуп, тап-

шырмалар ар бир окуучу тарабынан өз алдынча атка-

рылды. 

Жыл аягында Улуттук тестирлөө борбору тара-

бынан түзүлгөн тесттик тапшырмалар менен окуучу-

лардын билгичтиктери текшерилди, мындан окуучу-

нун даярдык деңгээли стандартка жооп берет деген 

жыйынтык тастыкталды. 

Акыркы 2013-2017-жылдар аралыгында улуттук 

тестирлөө борбору SAM (student achievement monito-

ring - мониторинг достижений учащихся) долбоору 

менен биргеликте тестирлөө жүргүзүп келет. Алгач 

SAM долбоору сунуштаган тесттеги тапшырмаларга 

токтолсок, тест нөлдүк, биринчи, экинчи, үчүнчү деп 

төрт деңгээлден турду, нөлдүк, биринчи деңгэлдеги 

тапшырмалар сандарды кош, кемит же сандарды ки-

чинесинен чоңуна карай өсүү тартибинде жаз д.у.с. 

окуучулар көрсөтмөнү гана аткарган, эмнени табуу 

керек экени белгилүү болгон ачык тапшырмалар бе-

рилген, андан соң тесттеги тапшырмалар деңгээлине 

жараша татаалданып, логикалык тапшырмалар су-

нушталды.  

Ал эми биздин башталгыч класстардын окуучу-

лары нөлдүк, биринчи ашып кетсе экинчи денгээлди 

чыгарып, үчүнчү денгээлдеги тапшырмаларды атка-

руудан кыйналышты. Аны Улуттук тестирлөө борбо-

ру жүргүзгөн төмөнкү мониторингден көрүүгө бо-

лот:  

Результаты достижения школ по ступеням (4 класс -804 уч.)

Распределение баллов

  

Мониторингден көрүнүп тургандай үчүнчү ден-

гээлдеги тапшырмаларды биздин окуучулар чыгара 

алган жок. 

Ал эми башталгыч мектептин бүтүрүүчүсү тө-

мөнкү билгичтиктерге жана көндүмдөргө ээ болууга 

тийиш(минималдык талаптар) [3]: 

1. Сан түшүнүгүнө байланыштуу: 

- миллион ичиндеги натуралдык сандарды он-

дук эсептөө системасында окуп жана жазып берүү; 

- «чоң», «кичине», «барабар» белгилерин пай-

даланып, сандарды салыштыра билүү; 

- сан катарынын ар кандай кесиндисин түзүп, 

андагы санадрдын ордун жана иретин (алдында, 

артында, чоң, кичине) атап берүү: 

2. Арифметикалык амалдарга байланыштуу: 

- кошуу, кемитүү, көбөйтүү, бөлүүнүн жады-

балдарын (таблицалык учурларын) жатка билүү; 

- 100 ичиндеги сандар менен болгон амалдар-

дын оозеки эсептөө ыкмаларын (бөлүк-бөлүк менен 

кошуу, кемитүү, тегерек санга толуктоо, амалды жо-

горку разряддан баштоо ж.б.у.с.) билип, анча татаал 

эмес мисалдарды чыгаруу; 

- 3-4 орундуу сандарды кошуу жана кемитүү; 

2-3 орундуу сандарды бир жана эки орундуу сандар-

га көбөйтүү жана бөлүү. 

3. Туюнтма түшүнүгүнө байланыштуу: 

- «сумма», «айырма», «көбөйтүндү», «тийин-

ди» терминдерин жана амалдардын компоненттери-

нин аттарын пайдаланып, ар кандай туюнтмаларды 

окуй билүү; 

- 2-4 амалды камтыган кашаалары бар (же 

жок) сан туюнтмасынын маанисин таба билүү. 

4. Арифметикалык маселе түшүнүгүнө карата: 

- жөнөкөй маселелерди чыгара билүү; 

- 2-3 амалдуу маселелерди чыгара билүү; 

алардын ичине мынчага көп (аз), мынча эсе көп (аз), 

чоң-кичине түшүнүктөрүн, ошондой эле ар кандай 

чоңдуктарды (баа, нарк, убакыт, ылдамдык, аралык) 

камтыган маселелер да кирет; 

- сандын ар кандай үлүшүн (теңин, үчтөн би-

рин, чейрегин, бештен бирин… ондон бирин) таба 

билүү. 

5. Геометриялык материалдарга карата: 

- төмөнкү геометриалык фигураларды: чекит, 

кесинди, үч бурчтук, айлана, тик бурчтук (квадрат) 

фигураларын түзө билүү; 

- узундуктун бирдиктерин (мм, см, дм, км) атап, 

алардын байланыштарын билүү; 

- аянттын чен бирдиктерин (мм2, см2, дм2, м2) 

атап, алардын  байланыштарын билүү; 

- кесиндини (фигуралардын жактарынын узун-

дуктарын) ченөө; 

- тик бурчтуктун (квадраттын) периметрин, аян-

тын эсептөө. 

Ал эми башталгыч мектепте колдонулган метод-

дор болсо окутуунун реалдуу процессинде шартка 

жараша бардык методдор колдонула берет. 

 Ал математикалык билимдердин мазмунунан, 

учурдагы конкреттүү максаттан, окуучулардын дең-

гээлинен, мугалимдин устаттыгынан ж.б.у.с. көптө-

гөн факторлордон көз каранды. 

Ошентсе да кенже окуучулардын өз алдын-

чалыгын көтөрүүдө алардын ишмердүүлүгүн калып-

тандыруу проблемасына мугалим көңүл буруусу 

зарыл.  

Союздун мектептерине, анын ичинде Кыргыз 

Республикасында официалдуу түрдө М.И. Моронун, 

А.М. Пышкалонун ж.б. математика окуу китептери 

киргизилген. 

Ал эми 90-жылдардан баштап педагогика илим-

деринин доктору, профессор И.Б.Бекбоев жетектеген 

авторлор коллективи тарабынан даярдалган I-IV 

класстардын математика окуу китептери экспери-

менталдык сыноого коюлуп, 1995-жылдарынан баш-

тап стабилдүү китептер катарында Республиканын 

мектептеринде киргизилген.  

Бул окуу китептер «окуу китеби – окуучу үчүн» 

деген принциптин негизинде түзүлгөн, анда окуу-

чулардын өзүн-өзү контролдоочу көндүмдөрүн ка-

лыптандыруу функциясы тапшырмалардын түзүлү-

шү, коюлган суроолору, талаптары аркылуу ишке 

ашырылат. Чоң темадан же бөлүмдөн кийин берил-

ген суроолор, атайы берилген тесттер, «Өзүңдү тек-

шер», «Тез ойлон» деген рубрикалар (4-кл. окуу ки-

тебинде) окуучулардын билимдерин тактоодо атайы 

мааниге ээ. 

Окуу китебинен тышкары мугалимдер жана 

окуучулар үчүн арналган окуу-методикалык колдон-

молор да бар.  

Алардын негизгиси китептин авторлору тарабы-

нан түзүлгөн «I-класста (же 2-,3-,4-класстарда) мате-

матиканы окутуу», «Математиканы I-4-класстарда 

окутуу» (авт. - И.Б.Бекбоев, Н.Ибраева) колдонмоло-

ру колдонулат, анда класстар боюнча математиканы 

окутуунун маселелери реалдуу окуу процессинде ка-

ралган. Мында I-класс боюнча көрсөтмө кеңирирээк, 

сабактардын иштелмелери блоктор боюнча берилсе, 

калган класстарга жалпыланып, кыскараак сунуш 

этилген. 

Мындан тышкары мектептин мугалимдери тара-

бынан түзүлгөн дагы колдонмолор бар: “Маселелер 

жыйнагы” (К.Ибраимова Ж.Ысманова), “Математика 

боюнча тесттер жана текшерүү иштери” (Ысманова 

Ж.) Бул колдонмолорду Бишкек шаарынын кээ бир 

башталгыч мектептеринин мугалимдери окуучуларга 

кошумча тапшырма берүүдө, текшерүү иштерди 

жүргүзөөрдө пайдаланышат. Мында тапшырмалар-

дын мазмуну окуучулардын ойлоо жөрдөмдүүлүгүн 

өркүндөтүүгө багытталбайт, жөн гана арифметика-

лык эсептөөлөрдү аткарышат, ал эми тесттик тап-

шырмаларда тест түзүү эрежелери сакталбай калган. 

Мисалы, туюнтманын жообун тап деген тапшырмада 

[6, 58-б.] 10000 100 9-4 100+146 а) 940 б) 646 в) 1446 

г) 546 мында жооптордун варианттарында көрүнүп 

тургандай, окуучулар жаңылганда кетирүүчү бол-

жолдуу ката жооптор эске алынган эмес, ошол эле 

китепте 76-бетте 260 менен 927 санынын суммасын 

тап деген тапшырманын жообунун варинттары а) 

1170 б) 1187 в) 1190 г) 1191 бул тапшырмадагы 

акыркы сандар 0 жана 7, демек жообу 7 менен бүтөт, 

окуучу эсептебей эле жообун айтса болот. Бул сыяк-

туу көрүнүштөр көпчүлүк эле тапшырмаларда кезде-

шет.  

Акыркы учурда И. Бекбоев, Ч. Аттокуровалар 

тарабынан “Математика 1-4-класс”, “Математикалык 

түшүнүктөрдү калыптандыруу үчүн методикалык 

колдонмолор (2-класс)” жарык көрдү (Бишкек, 2016). 

Бул, “Математика 1-4-класс” деген методикалык 

колдонмо мурда жарык көргөн «Математиканы I-4-

класстарда окутуу» (авт.-И.Б.Бекбоев, Н.Ибраева) 

мугалимдер үчүн методикалык колдонмонун неги-

зинде түзүлгөн. Мында сабактардын иштелмелери 

блоктор боюнча берилип, кошумча азыркы стандарт-

тын талаптарына ылайыкталып сабактын иштелмеле-

ринин үлгүсү сунушталган.  

Мындан тышкары, ар типтеги мектептердин 

пайда болушу (гимназия, лицей, менчик мектептер), 

түркүн эксперименттердин жүрүшү, өзгөчө окуу 

программаларынын пайда болушу билим берүүнү 

кескин дифференциялаштырды. Мына ушундай 

шартта жаш муундарга милдеттүү түрдө берилүүчү 

билимдин мазмуну дүйнөлүк деңгээлден артта кал-

боого тийиш. Мындай жагдайда билим берүүнүн са-

патын аныктоо үчүн мамлекетке сөзсүз атайын курал 

керек. 

Жыйынтыктап айтканда, окуу процессин жак-

шыртуу үчүн экинчи муундагы жалпы билим берүү 

стандартынын концепциясына ылайык керектүү ме-

тодикалык окуу каражаттар менен жабдуубуз зарыл.  

Адабияттар: 

1. Байсалов Дж.У., Ибраева Н.И., Коңурбаева Ж.С. Баш-

талгыч математикалык билим берүү методикасы. - 

Бишкек: Кыргызстан, 2005. - 189 б. 

2. Бекбоев И.Б., Ибраева Н. Математиканы I-IV класстар-

да окутуу. - Бишкек: Кыргызстан, 1998. - 168 б. 

3. Башталгыч класстын программалары: (Эне тили, мате-

матика, мекен таануу). - Б.: Шам, 2002 - 60 б.  

4. Казиева Г.К. Башталгыч математиканын теориялык не-

гиздери. - Бишкек: Кыргызстан, 2015. - 124 б. 

5. Казиева Г.К. Сабакты уюштурууда окутуунун оптимал-

дуу методдорун тандап алуу. // Известия вузов Кыргыз-

стана. - 2016. №8. - С.47-49. 

6. Ысманова Ж. Математика боюнча тесттер жана текше-

рүү иштери: 2-4-класстардын мугалимдери үчүн усул-

дук колдонмо. - Б.: “Гулчынар”, 2012. - 120б. 

7. Элебесова, А. Жаңы заманга - жаңы стандарт [Текст] / 

Э.Элебесова // "Кутбилим", 27.02.2009-ж. 

 

_______________________________________ 

 


